Հ Ի Մ Ն Ա Վ Ո Ր ՈՒ Մ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2004 ԹՎԱԿԱՆԻ ՄԱՅԻՍԻ 20-Ի ԹԻՎ 933-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ԵՎ «ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2002 ԹՎԱԿԱՆԻ ՀՈԿՏԵՄԲԵՐԻ 3-Ի ԹԻՎ 1584-Ն ՈՐՈՇՄԱՆ ՄԵՋ ԼՐԱՑՈՒՄ ԵՎ ՓՈՓՈԽՈՒԹՅՈՒՆ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՈՒՄՆԵՐԻ ՆԱԽԱԳԾԵՐԻ ԸՆԴՈՒՆՄԱՆ

Հայաստանի Հանրապետության կառավարության 2013 թվականի հուլիսի 18-ի թիվ 800-Ն որոշմամբ հաստատված Հայաստանի Հանրապետության կառավարության 2013 թվականի գործունեության միջոցառումների ծրագրի 128–րդ կետով նախատեսված «Հայաստանի Հանրապետության կառավարության 2004 թվականի մայիսի 20-ի թիվ 933-Ն որոշման մեջ փոփոխություն կատարելու մասին» և «Հայաստանի Հանրապետության կառավարության 2002 թվականի հոկտեմբերի 3-ի թիվ 1584-Ն որոշման մեջ լրացում և փոփոխություն կատարելու մասին»  Հայաստանի Հանրապետության կառավարության որոշումների նախագծերը (այսուհետ` Նախագծեր) մշակվել են Հայաստանի Հանրապետության կենտրոնական բանկի կողմից: 
Անհրաժեշտ է նշել, որ «Փողերի լվացման և ահաբեկչության ֆինանսավորման դեմ պայքարի մասին» ՀՀ օրենքի 10-րդ հոդվածի 1-ին մասի 5-րդ կետի համաձայն` Հայաստանի Հանրապետության կենտրոնական բանկի ֆինանսական դիտարկումների կենտրոնը (այսուհետ` ՖԴԿ) իրավասու է պետական, այդ թվում` վերահսկող և քրեական հետապնդման մարմիններից «Փողերի լվացման և ահաբեկչության ֆինանսավորման դեմ պայքարի մասին» ՀՀ օրենքի նպատակներից բխող տեղեկություններ, այդ թվում` օրենքով սահմանված գաղտնիք պարունակող տեղեկություններ ստանալ: 
Այդ տեղեկությունները ստանալու նպատակով ՖԴԿ և փողերի լվացման և ահաբեկչության ֆինանսավորման դեմ պայքարի ոլորտում ներգրավված այլ պետական մարմինների միջև նախատեսվում է ներդնել Միասնական տեղեկատվական տիրույթ համակարգը, որը հնարավորություն կտա տեղեկատվություն փոխանակել իրական ժամանակի ռեժիմում` վերը նշված տեղեկատվությանը անմիջական հասանելիություն ունենալու պարագայում։
Ուստի, Նախագծերի մշակումը նպատակ է հետապնդում ապահովել ՖԴԿ անմիջական հասանելիությունը Հայաստանի Հանրապետության կառավարությանն առընթեր ոստիկանության ինֆորմացիոն կենտրոնի քարտադարանում առկա տեղեկատվությանը, ինչպես նաև հարկային գաղտնիք հանդիսացող տեղեկություններին` օրենքով իրեն վերապահված լիազորություններն իրականացնելու համար։
